პატივცემულო კოლეგებო,
მოგესალმებით! უპირველეს ყოვლისა მინდა ავღნიშნო, რომ სამოქმედო გეგმა მრავალმხრივი და კარგად ორგანიზებულია. ქვემოთ, წარმოგიდგენთ რამდენიმე მოსაზრებას:
1. ვინაიდან, დოკუმენტი წარმოადგენს „ებოლას ვირუსულ დაავადებაზე მზადყოფნისა და რეაგირების ეროვნულ სამოქმედო გეგმას“, რაც სცილდება სექტორ-სპეციფიურ ამოცანებს და  გულისხმობს რეაგირების ერთიანი სისტემის ჩართულობას, ვფიქრობ, რომ სასურველი იქნებოდა ჩანდეს გეგმის კავშირი სხვა არსებულ გეგმებთან, არა მხოლოდ სოპ-ებთან მიმართებაში, არამედ რეაგირების მთლიან კონტექსტში  (მაგ., საქართველოს მთავრობის №347 დადგენილება და №1807 განკარგულება), რათა როგორც გეგმები, ასევე ღონისძიებები იყოს სინქრონიზებული და ეფექტური;

2. ვფიქრობ, რომ სასურველი იქნებოდა გეგმა მოიცავდეს როგორც კონკრეტული შემთხვევის რისკის შეფასებას, ასევე რისკის შეფასებას ეროვნული საფრთხის თვალსაზრისით ანუ რა იქნება ის ტრიგერი/ზღურბლი, რომელიც მოახდენს რეაგირების ესკალაციას (ეს იქნება ებოლას ერთი შემთხვევა (აფეთქება) ერთ თემში, თუ მისი გავრცელება რამდენიმე თემში ან ცალკეული შემთხვევების ატიპური გადანაწილება, ან სხვა მახასიათებლები). ამ გეგმასთან მიმართებაში არა, მაგრამ ზოგადად ვფიქრობ, რომ ეს ზღურბლი უნდა განისაზღვროს მინისტრის ბრძანებით განსაზღვრულ სხვა განსაკუთრებით საშიში პათოგენებისთვისაც;

3. „სამოქალაქო უსაფრთხოების შესახებ“ საქართველოს კანონის თანახმად, რეაგირების ერთიანი სისტემა ფუნქციონირებს „გაძლიერებული მზადყოფნის“ ან „საგანგებო რეჟიმში“. ზემოაღნიშნულიდან გამომდინარე, ვფიქრობ, რომ სასურველია მოხდეს გეგმაში აღწერილი ეპიდემიის ფაზების სინქრონიზება რეაგირების ფაზებთან ანუ რა შემთხვევაში უნდა ფუნქციონირებდეს სისტემა გაძიერებული მზადყოფნის რეჟიმში (მაგ., ებოლას შესაძლო (საეჭვო) ან/და სავარაუდო შემთხვევა) და რა შემთხვევაში უნდა მოხდეს საგანგებო რეჟიმზე გადასვლა (მაგ., სავარაუდო ან/და დადასტურებული შემთხვევა); 

4. [bookmark: _GoBack]საგანგებო სიტუაციებზე ეროვნული რეაგირების გეგმის მიხედვით (№415 ბრძანებულება), საგანგებო სიტუაციების დროს, როდესაც ხდება ფუნქცია 6-ის აქტივაცია, სამინისტროში იქმნება საგანგებო შტაბი. როგორი იქნება კოორდინაცია, ანუ დანართი 1-ში აღწერილი სქემა გულისხმობს ინციდენტის მართვის მთლიან სისტემას (მათ შორის სამინისტროს საგანგებო შტაბის შექმნას), თუ ეს არის ინციდენტის მართვის სქემა ტაქტიკურ დონეზე?
 
5. დანართი 11 და 12: „პათოგენურ ბიოლოგიურ აგენტებზე (პათოგენურ მიკროორგანიზმებზე) მუშაობის სანიტარიული ნორმების დამტკიცების შესახებ“ საქართველოს შრომის, ჯანმრთელობისა და სოციალური დაცვის მინისტრის 06.12.2005წ. №317/ნ ბრძანება ძალადაკარგულია  საქართველოს მთავრობის 15.01.2014წ. №77 დადგენილებით;

6. სასურველია, რომ დოკუმენტს ახლდეს ტერმინთა განმარტებები;

7. დანართები რედაქციული თვალსაზრისით გასამართია, უკეთ აღქმადი რომ  იყოს.

8. შესაძლებელია ეს არ არის ამ გეგმის ამოცანა, მაგრამ სასურველი იქნებოდა ებოლას განვითარების სცენარების მოდელირება (forecast modeling), ისევე, როგორც ეს გაკეთდა ფრინველის გრიპზე მზადყოფნის შემთხვევაში, რათა სწორედ დაიგეგმოს და განაწილდეს ჯანდაცვის რესურსები.

პატივისცემით,
ეთერი ყიფიანი
 





